
Аннотация. Цель данной статьи — выявить возрастные особенности подростков, которые играют ключевую 
роль в формировании их эстетического восприятия и эстетических чувств. Мы обратимся к фундаментальным 
теориям, раскрывающим когнитивную и эмоциональную готовность подростка, а также рассмотрим, как его 
возрастные психологические особенности влияют на различные проявления эстетических предпочтений. 

Abstract. The purpose of this article is to reveal the age-specific characteristics of adolescents that play a key role in 
shaping their aesthetic perception and aesthetic feelings. We will refer to fundamental theories that uncover the 
adolescent’s cognitive and emotional readiness, and we will also discuss how their age-related psychological 
characteristics influence the various manifestations of aesthetic preferences. 

Ներածություն  
Դեռահասության շրջանը մարդու զարգաց-

ման ամենաշատ ուսումնասիրվող և միաժա-
մանակ ամենաբարդ փուլերից մեկն է։ Այս տա-
րիքում ակտիվ փոփոխությունների են ենթարկ-
վում անհատի հոգեբանական, հուզական, ճա-
նաչողական և սոցիալական ոլորտները, որոնք 
անմիջականորեն ազդում են նրա աշխարհըն-
կալման վրա։ Դեռահասը սկսում է վերագնահա-
տել իր ես-ը, ձևավորում է ինքնություն, փոխ-
վում են հետաքրքրությունները, ճանաչողական 
հետաքրքրասիրությունն ու հուզական արձա-
գանքման առանձնահատկությունները։ 

Այդ փոփոխությունների համատեքստում 
առանձնահատուկ կարևորություն է ստանում 
գեղագիտական ընկալումը՝ որպես իրականում-
թյան ընկալման, գեղեցիկի ճանաչման և 
արվեստի հետ հաղորդակցության յուրահատուկ 
ձև, իսկ գեղագիտական զգացմունքների ձևա-
վորումը պայմանավորված է ոչ միայն անհատի 

ծագմամբ կամ փորձով, այլ նաև տարիքային 
հոգեբանական առանձնահատկություններով, 
սոցիալական միջավայրով և մշակութային 
ազդեցություններով։ 

Ուսումնասիրություն  
Յուրաքանչյուր տարիքային խմբում 

կարևոր են այն ներքին փոփոխությունները, 
որոնք առաջին անգամ են ի հայտ գալիս այդ 
տարիքում։ Եվ հենց այս նոր որակներն են 
բնորոշում յուրաքանչյուր տարիքի էությունը և 
առանձնահատկությունները։ Ինչպես նշում է Լ․ 
Վիգոտսկին․ «Տարիքային նորագոյացումներ ասե-
լով պետք է հասկանալ անձի և նրա գործու-
նեության կառուցվածքի այն նոր տեսակը, այն 
հոգեկան և սոցիալական փոփոխությունները, 
որոնք առաջին անգամ առաջանում են տվյալ 
տարիքային աստիճանում և որոնք հիմնականում և 
էապես որոշում են երեխայի գիտակցությունը, նրա 
հարաբերությունները միջավայրի հետ, նրա ներքին 
ու արտաքին կյանքը, տվյալ շրջանի զարգացման 

ողջ ընթացքը» [5, էջ 246]։ Այսպիսով, մեզ համար 
կարևոր է բացահայտել հենց այդ նոր որակները, 
որոնցով բնորոշվում է դեռահասության տարիքը 
և առանձնանում մյուս տարիքային փուլերից։ 
Տարբեր տարիքային փուլերում անհատը ունե-
նում է գեղագիտական ընկալման համապատաս-
խան մակարդակ, ուստի և գեղագիտական 
զգացմունքների տարբեր զարգացվածություն։ 
Շատ կարևոր է մանրամասն հետազոտել յուրա-
քանչյուր շրջանում տարիքային նորագոյացում-
ների, ճգնաժամերի ընթացքը, անհատի հոգեկան 
գործընթացների զարգացումը, որպեսզի համա-
պատասխանաբար մշակվեն մեթոդներ տվյալ 
տարիքում գտնվող անհատի գեղագիտական 
զգացմունքների ձևավորման համար։ 

Ըստ Վիգոտսկու, մի տարիքային փուլից 
մյուսն անցնելու գործընթացը կարող է լինել 
ինչպես կտրուկ, այսինքն պայմանավորված 
ճգնաժամով, այնպես էլ կարող է լինել հանգիստ՝ 
առանց կտրուկ փոփոխությունների կամ խոչ-
ընդոտների։ Ի դեպ, հանդարտ ձևով ընթացող 
տարիքային փուլերում անձի մոտ առկա փոփո-
խությունները կարծես ընթանում են թաքնված 
ձևով և ի վերջո ի հայտ են գալիս ավելի հասուն 
շրջանում, բնորոշելով տվյալ անհատի առանձ-
նահատկությունները։ Վերջին հանգամանքը 
հարկ է պահել ուշադրության կենտրոնում։ Փաս-
տորեն հնարավոր է, որ դեռահասի գեղագի-
տական զգացմունքների ձևավորման գործ-
ընթացում ի հայտ եկող փոփոխությունները, 
կապված անհատի գեղագիտական ընկալում-
ների, գեղագիտական դատողությունների կամ 
նախապատվությունների վերաբերյալ ևս, կարող 
են մնալ թաքնված և ի հայտ գալ միայն ավելի 
հասուն տարիքային փուլերում։ Ուստի ան-
հրաժեշտ է դրանց ձևավորման գործընթացում 
մեծ ուշադրություն դարձնել յուրաքանչյուր 
սովորողի, գրանցել առկա տվյալները և, եթե 
հետազոտության արդյունքները ցույց տան, որ 
որոշ սովորողների մոտ չեն զարգացել գեղագի-
տական զգացմունքները, այդ պատկերը, փաս-
տորեն, կարող է փոխվել հետագայում։ 

Ինչպես հայտնի է, հոգեբանության մեջ 
դեռահասության տարիքը բնորոշվում է որպես 
բարդ շրջան, կապված անձի հոգեկան, ֆիզիո-
լոգիական մի շարք զգալի փոփոխությունների 
հետ, որոնք իրենց հսկայական ազդեցությունն 
են ունենում անձի ձևավորման վրա։ Լ․ Վիգոտ-
սկին, հանդիսանում է առաջին հոգեբաններից 
մեկը, որը մանրակրկիտ սկսեց ուսումնասիրել 
տարիքային տարբեր փուլերում ի հայտ եկող 
բարդությունները, քանի որ բուրժուական շրջա-
նում ճգնաժամերով հարուստ տարիքային փու-
լերը զերծ էին մնում մանրամասն ուսումնա-
սիրություններից և չէին ստանում տեսական, 
մեթոդական հիմնավորումներ։ Նա, խոսելով 
անձի տարիքային փուլերի ճգնաժամերի մասին, 

նշում է․ «Զարգացումը ստանում է բուռն, սրըն-
թաց, երբեմն աղետալի բնույթ, այն հիշեցնում է 
իրադարձությունների հեղափոխական ընթացք՝ թե՛ 
տեղի ունեցող փոփոխությունների տեմպով, թե՛ 
կատարվող փոփոխությունների իմաստով։ Սրանք 
շրջադարձային կետեր են մանկական զարգացման 
մեջ, որոնք երբեմն ստանում են սուր ճգնաժամի 
ձև» [5, էջ 247]։ 

Առանձնացվում են ճգնաժամային տարիք-
ների երեք հիմնական առանձնահատկություն-
ներ, որոնք ի հայտ են գալիս գրեթե բոլորի մոտ, 
չնայած, յուրաքանչյուրի մոտ՝ կապված անհա-
տական առանձնահատկություններից, կարող են 
ի հայտ գալ միանշանակ տարբեր պատկերներ։ 
Համենայնդեպս, Վիգոտսկու կողմից առանձ-
նացվել են այս երեք կարևոր բնորոշումները, 
որոնց ցանկանում ենք անդրադառնալ․ 

1. Յուրաքանչյուր ճգնաժամային փուլ սկս-
վում է շատ աննկատ և չի հասկացվում դրա 
սկիզբը և ավարտը։ Այս փուլը հիմնականում 
ունենում է զարգացման իր գագաթնակետը, որը 
էապես տարբերվում է անձի՝ իր համեմատաբար 
կայուն շրջանում ցուցաբերած վարքից։ 

2. Տարիքային այս փուլում անհատի մոտ ի 
հայտ են գալիս բարդություններ կապված դաս-
տիարակության գործընթացի հետ։ Եթե համե-
մատենք անձին այս շրջանում և ավելի կայուն 
տարիքային փուլում, կտեսնենք, որ ուսուցման 
գործընթացում ի հայտ են գալիս մի շարք դժվա-
րություններ կապված առաջադիմության հետ։ 

3. Անձի մոտ նկատվում է նախկինում ձեռք 
բերած կարողությունների, ունակությունների 
հետաճ, անկում, նա կարծես իր հետաքրքրու-
թյունները փնտրում է այլուր և ամայանում աշ-
խարհից։ Երբեմն կարող է ունենալ ներքին կոն-
ֆլիկտներ իր անձի հետ, որը նրան հասցնում է 
ինքնամեկուսացման, շրջապատի հետ խնդիր-
ների և բարդ ու տանջալից ապրումների [5, էջեր 
247-248]։ 

Այս շրջանը միանշանակ իր ազդեցությունն 
է ունենում նաև սովորողի գեղագիտական 
պատկերացումների, նախապատվությունների 
վրա։ Օրինակ՝ եթե մինչ այս նրան դուր էր գալիս 
հանդարտ կամ ուրախ երաժշտություն, գու-
նավոր կոմպոզիցիաներ, ապա այս փուլում նրա 
մոտ ի հայտ են գալիս այլ հետաքրքրություններ, 
ավելի սուր էմոցիաներով, որոնք համապատաս-
խանում են նրա ներքին հոգեկան և հուզական 
վիճակին և փորձում են այդ կերպ լրացնել նրա 
ներքին պոռթկումները։ Այսինքն արվեստը նրա 
համար դառնում է հոգեբանական թերապիայի 
միջոց։  

Սա ցույց է տալիս, որ մանկավարժական 
գործընթացը պետք է կազմակերպել ճկուն, քանի 
որ ճգնաժամային շրջանում անձի մոտ կարող են 
ի հայտ գալ բացարձակապես նոր հատկություն-
ներ, դրսևորումներ և դժվար դաստիարակելիու-

թյան խնդիրը նրանում է, որ ուսուցման 
գործընթացը չի հասցնում արագ փոփոխվող 
անհատի համար մշակել համապատասխան 
մեթոդներ։ Սա շատ կարևոր է, քանի որ 
յուրաքանչյուր ճգնաժամային փուլ իր մեջ 
պարունակում է կառուցողական գործընթաց՝ 
հնի մարում և նորի ի հայտ բերում, որը անձի 
մեջ նոր դրական հատկանիշների բացահայտ-
ման փուլ պիտի լինի։ 

Ըստ Վիգոտսկու, ճգնաժամային տարիքում 
կարևոր են հենց այդ նոր հատկանիշները, որոնք 
սուր կերպով արտահայտվում են տվյալ փուլում։ 
Դրանք, սակայն, հաջորդ՝ անձի կայուն տարի-
քային փուլերում այլևս դադարում են էական 
բնույթ կրել, դառնում են կարծես նրա սովո-
րական, թաքնված հատկանիշներ։ Այսինքն, այդ 
կտրուկ փոփոխություններում ի հայտ եկող նոր 
հատկանիշները, դրսևորումները ունեն անցու-
մային բնույթ [5, էջ 250]։ Ընդ որում, անձի տա-
րիքային յուրաքանչյուր շրջանի զարգացումը 
իրենից ներկայացնում է անձի ամբողջական 
զարգացում, ոչ թե անձի առանձին-առանձին 
հատկանիշների։ Եվ յուրաքանչյուր շրջանում ի 
հայտ են գալիս կենտրոնական՝ հիմնական 
փոփոխություններ, որոնք հանդիսանում են 
տվյալ տարիքային փուլի գլխավոր և գերակշռող 
հատկանիշները և երկրորդական, մասնակի 
բնույթ կրող հատկանիշներ։ Այսպիսով սրանք 
ևս, տարիքային մի փուլից մյուսն անցնելիս 
փոխում են իրենց բնույթը, գլխավորները դառ-
նում են երկրորդական և հակառակը, որն էլ 
ցույց է տալիս տարիքային զարգացման փուլերի 
դինամիկ գործընթացը։ Այս ամենը ցույց է 
տալիս, որ գեղագիտական զգացմունքների և 
գեղագիտական ընկալման գործընթացը անձի 
մոտ առանձին չի զարգանում, այլ մտնում է այդ 
ընդհանուր հատկանիշների զարգացման մեջ։ 
Ընդ որում, ի տարբերություն կրտսեր դպրոցա-
կանների, դեռահասների մոտ գեղագիտական 
յուրաքանչյուր ապրում, զգացմունք ավելի խոր 
հետք է թողնում և ավելի գիտակցական բնույթ 
կրում։ Ուստի սա լավագույն տարիքն է անձի 
մոտ  ձևավորելու իրականության մեջ գեղա-
գիտական և հակագեղագիտական երևույթները 
ոչ միայն արտաքնապես կամ հաճույքի ձևով 
ճանաչելու, այլև դրանցով ապրելու, ոգևորվելու 
և արժևորելու միջոցով տարբերակելու։ 

Լ․ Վիգոտսկին ներկայացնում է ևս մեկ 
կարևոր խնդիր տարիքային փուլերի հետ 
կապված, որն է՝ անձի տարիքային զարգացման 
իրական մակարդակի ախտորոշումը։ Ինչպես 
նշում է հեղինակը, միայն երեխայի տարիքը 
իմանալը մեզ չի տալիս ամբողջական պատկեր, 
թե տարիքային զարգացման որ փուլում է 
գտնվում նա, այլ այդ ամենը միայն որոշակի 
ախտանիշներ են։ Ամբողջական ախտորոշում 
կատարելու համար հարկավոր է ունենալ հստակ 

գործիքակազմ և, իրական զարգացման մա-
կարդակը հնարավորություն է տալիս ուսուց-
ման, դաստիարակության հարցերում ունենալ 
դրական արդյունք։ Այս ամենին, հեղինակի մեկ-
նաբանմամբ, կարելի է հասնել, եթե խոր ուսում-
նասիրության ենթարկվեն երեխայի տարիքային 
բոլոր փուլերը իրենց առանձնահատկություն-
ներով, ինչպես նաև նորմալ և ոչ բնական զար-
գացման ցուցիչները անձի զարգացման գործ-
ընթացում։ Այսպիսով, այս գործընթացը կօգնի 
հետազոտողին իմանալ, թե իրականում զար-
գացման որ փուլում է գտնվում անհատը և այդ 
տեմպով ուր կհասնի [5, 154 էջ]։ Հեղինակը 
կարևորում է ոչ միայն անհատի մոտ առկա և 
ակնհայտ զարգացած հատկությունները, գծերը 
հաշվի առնելը, այլև այն հատկանիշները, որոնք 
դեռևս զարգանալու են կազմակերպված աշխա-
տանքի ընթացքում։ Այսինքն, այստեղ առաջա-
նում է ևս մեկ կարևոր խնդիր՝ ախտորոշելու 
զարգացման այն առանձնահատկությունները, 
որոնք դեռ սաղմնային վիճակում են և հստակ 
գործիքակազմով աշխատանք կատարելու դեպ-
քում դրանք կհասունանան և կտան իրենց 
պտուղները։ Այս խնդրի որոշման համար ան-
հրաժեշտ է սովորողին հանձնարարել որևէ 
առաջադրանք, որը նա կկարողանա լուծել ոչ 
միայն բացարձակապես ինքնուրույն, այլև 
ուսուցչի կամ ընկերների կողմից օգնություն 
ստանալու՝ համագործակցության միջոցով [5, էջ 
155]։ Սա վերաբերում է նաև սովորողների գե-
ղագիտական ընկալունակության, դատողու-
թյան կամ գեղագիտական գնահատականներ 
տալու կարողություններին։ Օրինակ, երբ հնչում 
է որևէ ստեղծագործություն, ուսուցիչը պար-
տավոր է ներկայացնել բոլոր մանրամասները 
կապված տվյալ ստեղծագործության կոմպո-
զիտորի, դրա ստեղծման ժամանակաշրջանի 
մասին, որից հետո կատարել մանրամասն 
վերլուծություն կերպարների և երաժշտական 
առանձին հատվածների վերաբերյալ։ Այս ամե-
նից հետո սովորողը միանշանակ կկարողանա 
առանձնացնել երաժշտական ստեղծագործու-
թյան գեղագիտական կամ հակագեղագիտական 
կողմերը և կտա իր գիտակցված եզրակացու-
թյունը։ Սա նշանակում է, որ սովորողն այսու-
հետև պատրաստ կլինի ինքնուրույն կատարել 
համապատասխան վերլուծություններ։ 

Իրականում շատ բարդ է հստակ սահմանել 
դեռահասության տարիքի սկիզբը և ավարտը, 
քանի որ այն ունի խիստ անհատական բնույթ և 
կախված է տարբեր գործոններից։ Սովորաբար 
ընդունված է դեռահասության տարիքը համարել 
11-16 տարեկանը, սակայն որոշ դեպքերում հնա-
րավոր է մինչև 18 տարեկան անհատին անվանել 
դեռահաս։ Այս տարիքային բաժանումները պայ-
մանավորված են ոչ միայն անձի ֆիզիոլոգի-
ական զարգացվածության մակարդակի, այլև 

նրա սոցիալական դիրքի հետ։ Իրականում սա 
պարզապես անցում չէ մանկությունից դեպի 
երիտասարդություն, սա բավականին լուրջ և 
երկարատև գործընթաց է, որից մեծ մասամբ 
կախված են անձի հետագա զարգացումը և 
ինքնադրսևորումը կյանքում։ Այս անցումային 
շրջանի տևողությունը կախված է նաև տվյալ 
ազգի առանձնահատկություններից, մշակույթից 
և այլն, և ցանկացած դեպքում այն մեծ նշանա-
կություն ունի տվյալ հասարակության համար։ 

Առանձնացվում է մանկության տարիքից 
դեպի մեծահասակություն ընթացող փուլերի 
ընթացքում կատարվող երկու կսրևոր գործ-
ընթաց, որոնցից առաջինը անձի ֆիզիոլոգիա-
կան հասունացումն է, իսկ երկրորդը կապված է 
հասարակական գործոնների հետ՝ ուսում, դաս-
տիարակություն և այլն։ Հետաքրքիր է, որ այս 
փոփոխությունները անձի կյանքում կարող են 
տեղի ունենալ ոչ միաժամանակ։ Այսինքն՝ մեկի 
մոտ կարող է նկատվել հոգեկան գործընթաց-
ների մի մասի կայացած վիճակ, սակայն մյուս 
մասերը դեռևս լինեն ինչպես մանկության 
տարիքում։ Նույնը վերաբերում է կենսաբանա-
կան հատկանիշներին։ Մեկը կարող է միանգա-
մից երևալ ինչպես մեծահասակը, մյուսը՝ ոչ։ Ընդ 
որում, դեռահասի ֆիզիոլոգիական զարգացումը 
կարող է լինել շատ ցավոտ, տհաճ գործընթաց 
կամ անցնել ավելի սահուն և աննկատ կերպով։ 
Նա կարող է ամաչել իր արտաքին տեսքի 
նկատելի փոփոխություններից, թաքնվել հասա-
րակությունից և ընկերներից։ Ուստի որևէ կոն-
կրետ բնորոշում դեռահասության տարիքում 
գտնվող անհատի համար չենք կարող գտնել։ 
Կան որոշակի դրսևորումներ, որոնք ավելի 
հաճախ են հանդիպում այս տարիքում, դրանք 
կապված են դեռահասի նպատակասլացու-
թյամբ, կամքի ուժով, ավելի գործուն բնույթով, 
քան մանկության շրջանում, որը շատ հաճախ 
կարող է լինել  չմտածված և այլն։ Շատ կարևոր 
է, որ այս շրջանում սրընթաց զարգացում է 
ունենում և ձևավորվում է նրանց հիշողությունը, 
երևակայությունը, ստեղծագործականությունը, 
ընկալելու ունակությունը, հետաքրքրությունը 
ինչպես շրջապատի մարդկանց, այնպես էլ ինքն 
իր և սեփական արարքների նկատմամբ։ Դե-
ռահասի զգացմունքներն (ինտելեկտուալ, գեղա-
գիտական և բարոյական) ավելի կայուն են 
դառնում, ձևավորվում է իրականության նկատ-
մամբ անձի գեղագիտական գիտակցության 
մակարդակը։ Այս տարիքում անհատը կարևոր է 
համարում մեծահասակի կողմից իր հանդեպ 
վերաբերմունքը, նա կարիք ունի աջակցության, 
հասկացվածության զգացումի, փոխըմբռնման, 
որոնք էլ ապահովում են անցումային շրջանում 
կոնֆլիկտներից խուսափելուն և սահուն անց-
մանը։ Պետք է հստակ գիտակցել, որ պատանին 
այլևս երեխա չէ, նա արդեն ունի իր սեփական 

կարծիքը, դատողությունները, պատկերացում-
ները իր ապագայի հետ կապված։ Ուստի շատ 
կարևոր է հաշվի նստել նրա հետ, հասկանալ 
նրա ցանկությունները կամ դժգոհությունները 
որևէ հարցի շուրջ և չփորձել անընդհատ 
վերահսկել նրան կամ պարտադրել որևէ 
գործողություն իրականացնել։ 

Անցումը մանկական տարիքից դեպի երի-
տասարդություն լի է մի շարք դժվարություն-
ներով և ներքին ու արտաքին բնույթի կոնֆլիկտ-
ներով։ Սա պայմանավորված է դեռահասի՝ իրեն 
մեծահասակի դիրքում պատկերացնելու և հա-
սարակության մեջ նոր դեր ստանձնելու գործ-
ընթացով, որը բավական երկար գործընթաց 
կարող է լինել։ Ինչպես նշում է Տ․ Վ․ Դրագունո-
վան, «Դեռահասի համար կարևոր է, որ իր մեծա-
հասկությունը նկատվի շրջապատի կողմից» [7, էջ 
29]։ 

Դ․ Էլկոնինը ներկայացնում է հետաքրքիր 
վերլուծություն մանկան տարիքային փուլերի 
ճգնաժամային իրավիճակի վերաբերյալ։ Ինչպես 
նշում է հեղինակը, մի շարք տեսաբաններ 
անդրադարձել են տարիքային հոգեբանությանը, 
բայց երբեք տեսականորեն և գործնականորեն 
չեն պարզել տարիքից տարիք անցումային 
շրջանների պարբերացման խնդիրները, որոնց 
պատճառով հիմնականում անձի մոտ ի հայտ են 
գալիս ճգնաժամեր։ Նա այս գործընթացում 
կարևոր է համարում անհատի ճանաչողական և 
պահանջմունքային, մոտիվացիոն գործոնների 
միասնական զարգացումը և քննադատում է 
նատուրալիստական այն տեսություններին, 
որոնք հասարակական, սոցիալական միջավայրը 
անձի համար դիտարկում են որպես զուտ 
ապրելավայր, որտեղ կան առանձին մարդիկ և 
առանձին իրեր, առանց փոխկավակցվածության 
և երեխան պարտավորություն է կրում հարմար-
վել այդ միջավայրին։ Երեխան չի պատկերաց-
նում ինչպես կիրառել իրեն շրջապատող հասա-
րակական առարկաները, իրերը, քանի որ չկան 
դրանց արտադրման, կիրառման կամ վերար-
տադրման մասին տեղեկություններ երեխայի 
համար։ Իսկ մեծահասակները նրանց աչքին 
երևում են որպես որոշակի գործառույթներ 
իրականացնող, խնդիրներ լուծող և տարբեր նոր 
առարկաների վերաբերյալ չափորոշիչներին 
տիրապետող անձինք։ 

Հեղինակն առանձնացնում է երեխայի մտա-
վոր և մոտիվացիոն համակարգերի փոխկա-
պակցվածության շղթա, որը առկա է նրանց 
գործունեության համակարգում և ըստ այդ 
շղթայի փոխվում է անձի առաջատար գործու-
նեությունների բնույթը։ Օրինակ՝ առաջին 
խմբին է պատկանում անձի հուզական-զգաց-
մունքային շփումը, որը պատկանում է մոտի-
վացիոն խմբին։ Նա հաղորդակցության մեջ է 
մտնում մարդկանց հետ, արտահայտում իր 



Регион и мир, 2025, № 6 (61) 

127 

զգացմունքները, հույզերը յուրաքանչյուր տարի-
քային փուլում տարբեր կերպ։ Դա կարող է լինել 
ինչպես անմիջական հուզական շփումը, այնպես 
էլ հույզերի արտահայտումը դերային խաղերի 
միոցով։ Երկրորդ խմբին պատկանում է անձի 
ճանաչողական շփումը շրջակա իրականության, 
առարկաների հետ, երբ անհատի մոտ ձևավոր-
վում են մտավոր ունակություններ, գիտելիքներ, 
կարողություններ։ Այսպես, այս շղթան մշտա-
պես պտտվելով, յուրաքանչյուր տարիքային 
փուլի կամ ենթափուլի ընթացքում փոփոխում է 
առաջատար գործունեության բնույթը։ Հենց այս 
շարժումն է, որ ապահովում է անհատի համա-
կողմանի զարգացումը։ Դեռահասության տարի-
քում Էլկոնինը առաջատար գործունեություն է 
համարում նրանց անձնային-ինտենսիվ հաղոր-
դակցությունը շրջապատի հետ, քանի որ նրանք 
փորձում են լավագույնս դրսևորել իրենց 
շրջապատում և ինքնահաստատվել հասակա-
կիցների շրջանում։ Նրանց համար կարևոր է 
դառնում ընկերների, հասակակիցների կարծիքը, 
ուստի այս շրջանում նրանց գեղագիտական 
ճաշակի ձևավորման համար սոցիալական 
հարաբերությունները դառնում են առաջնային։ 
Դեռահասության տարիքի ճգնաժամը մեծապես 
կախված է անձի գիտակցության մեջ ի հայտ 
եկող փոփոխություններով՝ կապված ինքնագի-
տակցման, ինքնադրսևորման, ինքնադաստիա-
րակության հետ։ Նրանք ցանկանում են առաջ-
նորդվել այն արժեքներով և նորմերով, որոնք 
իրենք են հարմար գտնում։ Այս տարիքում անձի 
մոտ ձևավորվում են կայուն արժեքներ, որոնք 
կապված են մի շարք բարոյական նորմերով։ 
Նրանք այս փուլում փորձում են համեմա-
տության մեջ դնել իրենց անձը ուրիշների հետ, 
ինչպես նաև բավարարել իրենց իսկ ներքին 
պահանջմունքները (գեղագիտական, ճանաչո-
ղական և այլն)։ Դեռահասների մոտ արդեն իսկ 
սկսում են ձևավորվել իրենց համոզմունքները, 
անհատական կարծիքը, սկսում է դրսևորվել 
բնավորությունը, լայնանում է մտահորիզոնը և ի 
հայտ են գալիս նոր հետաքրքրություններ։ Ի 
դեպ, դեռահասի մոտ ի հայտ եկող կայուն 
հետաքրքրությունները, որոնք նրա մոտ առա-
ջացնում են դրանց բավարարման նպատակա-
սլացություն, ձևավորում են դեռահասի կամքը։ 
Այս տարիքում արդեն նա գիտակցում է իր տեղը 
հասարակության մեջ, դրա ազդեցությունը իր 
վրա և կողմնորոշվում է իր հետագա անելիք-
ներում կապված ապագայի պլանների հետ 
(մասնագիտության ընտրություն և այլն)։ Վերը 
նշվածներից ելնելով, կարող ենք ասել, որ 
դեռահասների մոտ գեղագիտական ընկալման և 
գեղագիտական զգացմունքների զարգացման 
գործընթացները ստանում են սոցիալական 
բնույթ, քանի որ դեռահասները առաջնային են 
համարում հասակակիցների և ընկերների նա-

խապատվությունները, ըստ այդմ նարնց մոտ 
զարգանում է գեղագիտական ճաշակ, ձևավոր-
վում գեղագիտական արժեքներ, որոնք կարևոր 
են նաև ընկերների համար։ 

Դեռահասությունը հոգեբանության մեջ 
բնորոշվում է նաև որպես անցումային տարիք՝ 
մանկականից դեպի սեռական հասունացման, 
ինքնուրույնության։ Ուսուցման գործընթացում 
դեռահասի առաջատար գործունեությունը 
շարունակում է մնալ ուսումը, ինչպես կրտսեր 
դպրոցականի մոտ։ Հոգեբան Լ․ Բոժևիչը 
գտնում է, որ չկա և չի կարող լինել որևէ 
կոնկրետ բնորոշում դեռահասների տարիքային 
առանձնահատկությունների վերաբերյալ, ինչ-
պես ընդունված է հոգեբանության մեջ։ Նա 
պնդում է, որ դեռահասի վրա անմիջական 
ազդեցություն ունի սոցիալական կյանքը, որը 
շրջապատում է իրեն, իր առանձնահատկու-
թյուններով [3, էջ 226]։ Լ․ Վիգոտսկին ևս, յուրա-
քանչյուր տարիքային փուլի ընթացքում անձի 
ճշգրիտ ձևավորման գործում առաջնային նշա-
նակությունը տալիս է սոցիալական միջավայրին։ 
Ըստ նրա, հենց այդ միջավայրն է, որ որոշում է 
անհատի՝ տվյալ տարիքային շրջանում ձեռք 
բերած նոր հատկանիշների էությունը։ Սա մի 
կարևոր փոխհարաբերություն է՝ «զարգացման 
սոցիալական իրավիճակ» (Լ․ Վիգոտսկու բնո-
րոշմամբ), անձի և սոցիալական միջավայրի 
միջև, որը որոշում է նրա հետագա զարգացումը։ 
Ուստի, ինչպես նշում է հեղինակը, տարիքային 
յուրաքանչյուր փուլ ուսումնասիրելիս կարևոր և 
առաջնային նախապայման է հենց այս հարա-
բերության բացահայտումը։ Երկրորդ խնդիրը 
հանդիսանում է տվյալ տարիքի գլխավոր նոր 
հատկանիշների բացահայտումը, որոնք, ի դեպ, 
հանդիսանում են այդ տարիքային շրջանի 
զարգացման արդյունք, այսինքն ի հայտ են 
գալիս ոչ թե սկզբում, այլ տվյալ փուլի վերջում՝ 
որպես վերջնարդյունք։ Այսպիսով, քանի որ այս 
գործընթացի արդյունքում անհատի գիտակ-
ցության մեջ տեղի են ունենում փոփոխու-
թյուններ, նրա մոտ ի հայտ եկած նոր հատ-
կանիշները՝ որպես հետևանք, ստիպում են փո-
փոխություններ կրել նաև սոցիալական իրակա-
նությանը։ Այսինքն, Վիգոտսկին ներկայացնում 
է ուղիղ և հակադարձ շարժումներով ընթացող 
մի գործընթաց, որը իրականում շատ մեծ 
նշանակություն ունի տարիքային մի փուլից 
մյուսն ընկած անցումների համար և ցույց է 
տալիս, թե ինչու է անձի մոտ ճգնաժամային 
իրավիճակ ստեղծվում [5, էջեր 153-154]։ Սոցիա-
լական միջավայրի դերը, անկասկած հսկայական 
նշանակություն ունի նաև անձի գեղագիտական 
զգացմունքների ձևավորման գործում։ Դեռևս 
նախադպրոցական տարիքից անչափ մեծ կա-
րևորություն է տրվում այն միջավայրին, որում 
զարգանում է անհատը, քանի որ անձը 

սոցիալականացման հետևանքով է ստանում 
համապատասխան զարգացում և հենց այդ 
սոցիալական հարաբերություններն են ստիպում 
անձին ձեռք բերել այս կամ հատկանիշը կամ 
գեղագիտական պատկերացումները տարբեր 
երևույթների նկատմամբ։ Դեռահասների շրջա-
նում, առավել ևս, կարևոր են այդ հարաբերու-
թյունները ընտանիքում, դպրոցում, ընկերների 
կամ հասակակիցների շրջանում։ 

Տ․ Վ․ Դրագունովան, ինչպես Լ․ Բոժովիչը և 
Լ․Վիգոտսկին, պնդում էր, որ այս շրջանում 
ճգնաժամ ասվածը կապված է ոչ թե դեռահասի 
որոշակի կենսաբանական նախադրյալների 
փոփոխություններից, այլ, իրապես, սոցիալա-
կան միջավայրից և դրա ազդեցությունից։ Շատ 
մանկավարժներ, կարծելով, որ այս ընթացքը 
կապված է միմիայն ֆիզիոլոգիական որոշակի 
փոփոխություններից, չեն միջամտում և որևէ 
աշխատանք չեն տանում այդ ուղղվածությամբ, 
կարծելով, որ ինքնուրույն ամեն բան կկարգա-
վորվի։ Սրա հետևանքով սխալ ուղղություն է 
ստանում և ավելի է բարդանում դեռահասների 
հետ աշխատանքը։ 

Նշանավոր հոգեբան Ա․ Զապորոժեցը երե-
խայի անձի զարգացման գործում մեծ նշա-
նակություն է տալիս նրա սոցիալական փորձին, 
քանի որ հենց այդ փորձի միջոցով է երեխան 
ակտիվորեն առնչվում ոչ միայն հասարակական, 
այլև մշակութային, պատմական արժեքներին և 
հենց դրանք են կերտում նրան որպես 
անձնավորություն։ Իհարկե, ժառանգականու-
թյան դերը ևս կարևոր է, բայց դա ընդամենը 
որոշակի պայման է, որի հետագա զարգացման 
ամբողջ ընթացքը կախված է երեխայի հասա-
րակական փորձից և դաստիարակությունից։ 
Հոգեբանը տարբեր տարիքային փուլերի ճգնա-
ժամերը կապում է երեխայի հոգեկան և ֆի-
զիոլոգիական զարգացվածության նոր փուլերի 
առաջացման և հասարակության մեջ դրանց 
հաստատման հետ կապված հակասությունների 
հետ։ Այսպիսով, դեռահասության տարիքում գե-
ղագիտական դրսևորումները ևս կապված են 
անձի սոցիալական և մշակութային փորձի հետ, 
քանի որ սովորողը տարբեր երևույթները 
խորապես ընկալում է որ միայն զգայական 
կողմով, այլև դրանք տարբեր իրավիճակներում 
համեմատելու, փորձարկելու, պատճառահե-
տևանքային կապերը գտնելու շնորհիվ։ 

Անցումը կրտսեր դպրոցից դեպի միջին 
դպրոց, արդեն իսկ լի է մի շարք փոփոխու-
թյուններով, որոնք հարստացնում են դեռահասի 
կյանքը։ Դեռահասի կյանքում ուսուցման գործ-
ընթացը շարունակում է զբաղեցնել առաջատար 
դեր, սակայն այստեղ նա փոխգործունեության 
մեջ է մտնում ոչ միայն մեկ ուսուցչի հետ, ինչպես 
տարրական դասարաններում, այլ մի քանի 
առարկաների ուսուցիչների, որոնք ունեն տար-

բեր մոտեցումներ, աշխարհայացքներ և բնավո-
րություն։ Այս գործընթացը ստիպում է սովո-
րողին լայնացնել իր մտահորիզոնը, դառնալ 
ավելի ինքնուրույն և պատասխանատու սեփա-
կան արարքների և որոշումների հարցում։ Շատ 
կարևոր է նաև դեռահասի կյանքում զբաղեց-
նում աշխատանքը տնտեսական որոշ հարցե-
րում, վստահությունը ընտանիքի կողմից կամ 
ուղղակի մեծահասակների շրջանում որպես 
արդեն մեծ մարդու, ոչ թե երեխայի, ճշգրիտ 
կերպով ձևավորում են նրա աշխատանքային 
ունակությունները, պատասխանատվության 
զգացումը և հաճույքը սեփական ես-ի կարևո-
րությունը զգալու համար։ Շատ կարևոր է նաև 
այն, որ ի տարբերություն կրտսեր դասարան-
ների, միջին դասարաններում սովորողի կյան-
քում մեծ տեղ է գրավում թիմային աշխատանքը 
ընկերների հետ, որտեղ նա պետք է բարձր պահի 
իր հեղինակությունը։ Միասնական հասարարա-
կական աշխատանքները, միջոցառումները, 
ստիպում են ամուր կապեր հաստատել հասա-
կակիցների հետ, միասին ունենալով տարբեր 
հույզեր և ապրումներ։ Այս ամենը կարևոր տեղ է 
զբաղեցնում դեռահասի անձի զարգացման 
համար, քանի որ նա սկսում է հանուն ընկերների 
կատարել որոշակի գործառույթներ, որոնք 
բխում են նրանց ընդհանուր շահերից [3, էջեր 
228-229]: Ելնելով վերջին մտքից, կարող ենք 
ասել, որ դեռահասների գեղագիտական ապ-
րումները կապված են դասարանի, հասակակից-
ների հետ համատեղ աշխատանքի ընթացքում 
ծնվող զգայական միջավայրից։ Այս փաստը 
հարկավոր է օգտագործել դեռահասների գեղա-
գիտական զգացմունքների և գեղագիտական 
ընկալման զարգացման գործում, կիրառելով 
այնպիսի մեթոդներ, որոնք կմիավորեն և կհա-
մախմբեն նրանց զգացմունքները, դրանք կդար-
ձնեն ավելի հուզառատ և միասնական։ Դրանք 
կարող են լինել տարբեր երաժշտական խաղերի, 
միասնական երաժշտական հավաքույթների կամ 
միջոցառումների միջոցով։ 

Ըստ Դ․ Ի․ Ֆելդշտեյնի՝ դեռահասության 
տարիքում անհատի հիմնական գործունեության 
հետ կապված հետազոտությունների, այս 
փուլում նրանց համար կարևոր է սոցիալական 
հանրության կողմից ընդունելի, օրինակելի 
աշխատանքներում ընդգրկված լինելը, հասարա-
կության կողմից ընդունված աշխատանքներ 
կատարելը, որոնք մեծ դեր ունեն նրանց հե-
ղինակության բարձրացման, ինքնահաստատ-
ման ու իրենց արժեքն ու նշանակությունը 
հասարակության մեջ զգալու համար։ 

Պատանեկության տարիքում դպրոցի և 
ընկերների դերը, ընտանիքից առավել, հսկա-
յական է անձի ձևավորման գործում։ Այս տարի-
քում դեռահասը կարծես տարվում է իր ընկեր-
ներով, դպրոցական հարաբերություններով, 

առաջին անգամ սիրահարվում է և այլն։ Նրա 
համար ավելի կարևոր և նշանակալից են 
դառնում ոչ թե ուսուցչի, ծնողների խոսքերը, 
խորհուրդները, այլ իր ընկերների։ Այս շրջանում 
անհատը փորձում է ունենալ իր սեփական 
դիրքը, տեղը շրջապատում, դպրոցում և հասա-
կակիցների շրջանում։ Ճգնաժամ ասվածը, դե-
ռահասության փուլում, հնարավոր է ի հայտ գալ 
հենց այս՝ վերջին կետի չիրացման դեպքում, որը, 
ըստ ուսումնասիրությունների (Պ․ Մասսեն, Ջ․ 
Կոնժեր, Ջ․ Կագան, Է Էրիկսոն) դեռահասի 
համար ամենասարսափելին է։ Անձը, որը չի 
կարողանում ինքնահաստատվել իր դրական 
կողմերով կամ չի կարողանում դրանք լիարժեք 
ներկայացնել և մեժվում է շրջապատի կողմից 
կամ անտեսվում, սկսում է գործել այնպիսի 
արարքներ, որոնք, իր կարծիքով, նրան «կհե-
րոսացնեն» կամ ընկերների շրջանում լավ պա-
տիվ կբերեն։ Դրանք, իհարկե, բացասական 
արարքներ են, որոնցով նա կփորձի ճանաչվել 
դպրոցում [3, էջեր 242-243]: 

Հետաքրքիր են դեռահասների փոխհարա-
բերությունները միմյանց հետ։ Այս տարիքում, ի 
տարբերություն կրտսեր դպրոցականների, պա-
տանիների հարաբերությունները բացի գործնա-
կան բնույթից սկսում են ընթանալ նաև դեպի 
անձնական ոլորտ։ Դեռահասը իր համար մտե-
րիմ ընկեր է փնտրում առաջնորդվելով իր էմո-
ցիոնալ սկզբունքներով, ուշադրություն դարձնե-
լով ընկերոջ բարոյական կերպարին, ով անձ-
նանվեր է, քաջ և դժվարության մեջ երբեք 
միայնակ չի թողնում։ Տ․ Վ․ Դրագունովան նշում 
է․ «Դեռահասի սիրելի հերոսը ակտիվ մարդ է, որը 
ձգտում է իր նպատակին, հաղթահարում է լուրջ, 
գրեթե անհաղթահարելի խոչընդոտներ և դուրս 
գալիս դրանցից հաղթող» [7, էջ 49]: Այս շրջանում 
դեռահասի համար հերոս կամ գեղագիտական 
իդեալ կարող է դառնալ նաև գրական որևէ 
հերոս, որը իր բարոյական և գեղագիտական 
արժեքներով հեղինակություն է դառնում նրա 
համար։ Շատ կարևոր է, որ ուսուցիչը գրական 
կամ երաժշտական ստեղծագործության կեր-
պարների վերլուծության փուլում մեծ ուշադրու-
թյուն դարձնի այս հանգամանքին։  

Ի տարբերություն կրտսեր դպրոցականի, 
որի մոտ առաջատար է համարվում կոնկրետ 
առարկայական մտածողությունը, դեռահասի 
մոտ առաջ է գալիս կոնկրետից դեպի վերա-
ցական մտածողություն։ Շատ կարևոր է ուսուց-
ման գործընթացում հաշվի առնել այս հանգա-
մանքը և ուսուցման նյութը մատուցելիս այն 
կապել տարբեր հասկացությունների հետ այն-
պես, որ սովորողին պարզ դառնա այդ նյութի 
ողջ խորությունը։ [3, էջ 231] Այս գործընթացը 
կապված է դեռահասի մտածողության հետ 
կապված փոփոխությունների հետ, որի արդյուն-
քում նա տեսնում և մտածում է ոչ միայն ներկա 

պահին և իր շուրջը գտնվող իրերի ու երևույթ-
ների մասին, այլև ապագայի, հնարավորու-
թյունների, հիպոթեզների և այլն։  Ժ․ Պիաժեն 
այս մտածողությունն անվանում է ֆորմալ, երբ 
այն դառնում է ավելի ճկուն, համակարգված և 
դեռահասը կարողանում է տարանջատել ձևը 
բովանդակությունից։ Նա սկսում է մտածել մի 
քանի ուղղություններով, տանել տրամաբանա-
կան կապեր, կատարել գիտական փորձեր [11, 
էջեր 131-133]: Այս գործընթացը խիստ կարևոր է 
դեռահասության շրջանում երաժշտության 
ընկալման գործընթացի համար, քանի որ այս 
տարիքում անձն արդեն կարող է խորապես 
ըմբռնել երաժշտության մեջ առկա փոխաբե-
րական տարրերը, կոմպոզիտորի փիլիսոփա-
յական գաղափարները և կապը իր զգացմունք-
ների արտահայտման հետ։ Սա նշանակում է, որ 
տարիքային այս շրջանում անձի մոտ ձևավոր-
վում է գիտակցական գեղագիտական փորձա-
ռություն, ուր միավորվում են նրա զգացմունք-
ները և մտավոր ճանաչողական կարողություն-
ները։ 

Դեռահասության տարիքում մեծանում է 
անձի հետաքրքրությունների շրջանակը․ եթե 
տարրական դասարանում սովորողի մոտ որևէ 
առարկա կամ երևույթ հետաքրքրություն է 
առաջացնում դրվագի ձևով, այսինքն անցողիկ 
բնույթ ունի, ապա դեռահասի մոտ տեղի է ունե-
նում հակառակ գործողությունը։ Նա կարող է 
այնքան հետաքրքրվել տվյալ երևույթով, որ ինքը 
ցանկանա դրա մասին իմանալ ավելի խորը 
տեղեկատվություն, ինքնուրույն կատարի հե-
տազոտական աշխատանքներ և այլն։ Այսինքն 
այս շրջանում աճում է անհատի անձնային 
հետաքրքրասիրության մակարդակը [11, էջեր 
232-233]: 

Լ․ Վիգոտսկին անձի անհատական զար-
գացման գործընթացի համար սահմանում է 
երեք կարևոր կետեր։ Առաջինը անձի բնական 
գործառույթներից դեպի ավելի բարդ, միջնոր-
դավորված և մշակութային տարրեր կրող 
գործընթացներն են, որոնք կապված են անձի 
վարքային պատմական փոփոխություններից, 
երբ պարզ, բնական գործողությունները փոփո-
խվում են, ավելի  հագեցած ու նոր գործառույթ-
ների ի հայտ գալու պատճառով։  

Երկրորդ կարևոր գործընթացը վերաբերում 
է սոցիալական վարքային դրսևորումներից 
անցմանը դեպի անհատական հոգեբանական 
գործառույթների։ Սա նշանակում է, որ անհատի 
մոտ մարդկային սոցիալական հարաբերություն-
ները զարգանալով, ժամանակի ընթացքում վե-
րածվում են մարդու համար անհատական մտա-
ծողության ձևերի։ 

Երրորդը արտաքին հոգեկան գործընթաց-
ներից անցումն է դեպի ներքին՝ ինքնակառա-
վարման ձևերին։ Ավելի վաղ հասակում ան-

հատը կիրառում է հոգեկանի տարբեր գործ-
ընթացները (հիշողություն, մտածողություն և 
այլն) որպես արտաքին գործառույթներ իրա-
կանացնող ձևեր։ Սակայն արդեն դեռահա-
սության տարիքում անձը դրանք դարձնում է իր 
ներքին միասնական գործընթացները, որոնցով 
ազդում է ինքն իր վրա։ 

Եզրակացություն  
Այսպիսով, վերը թվարկված տեսություն-

ներն անչափ կարևոր են դեռահասի գեղա-
գիտական զգացմունքների ձևավորման և գեղա-
գիտական ընկալման զարգացման համար։ 
Շնորհիվ այս մեխանիզմների հնարավոր է 
դառնում ապահովել գեղագիտական դատողու-
թյունների գիտակցված գործընթացը, երբ դե-
ռահասը պատասխանատու է իր սեփական 
դիրքորոշումների մեջ և հստակ գիտի, թե իրեն 
շրջապատող իրականության մեջ ինչն է գե-
ղագիտական կամ հակագեղագիտական և ինչ 
ազդեցություն են թողնում դրանք իր վրա։ Այս 
վերլուծությունները կարող են օգնել դեռահաս-
ների հետ աշխատող անձանց, որպեսզի նրանց 
հետ տարվող աշխատանքներում լինեն ավելի 
զգոն, քանի որ յուրաքանչյուր սխալ ուղղորդում 
կարող է լուրջ հետևանքներ թողնել դեռահասի 
կյանքում։  

